
DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Sidang Jumaat yang berbahagia,

Sentiasalah kita berusaha melaksanakan tugasan kita sebagai hamba Allah
SWT dengan penuh ketagwaan, iaitu melaksanakan titah perintahNya dan

meninggalkan semua laranganNya dengan penuh rasa pengabdian diri.

Pada hari Jumaat yang bertuah ini, marilah kita bersama-sama menghayati

khutbah yang bertajuk :
MEMBACA JALAN KEILMUAN
Muslimin yang dimuliakan Allah,

Wahyu Quran yang dimulai dengan perintah membaca (I_#), adalah kerana
besarnya fadhilat dan tinggi kedudukannya di sisi Allah SWT. FirmanNya
dalam surah al-Alaq, ayat 1:



Maksudnya : Bacalah (wahai Nabi Muhammad) dengan nama Tuhanmu

yang menciptakan (sekalian makhluk).

Kemudian Allah SWT mengulangi perintah ‘membaca’ itu untuk kedua

kalinya dengan FirmanNya dalam surah al-Alaq, ayat 3-5:

Maksudnya : Bacalah, dan Tuhanmu Yang Maha Pemurah, yang mengajar
manusia melalui pena dan tulisan, la mengajarkan manusia apa yang tidak

diketahuinya.

Ayat tersebut menegaskan bahawa antara kelebihan membaca adalah bagi

mendapatkan pengetahuan, memahami sesuatu ilmu melalui pelbagai cara.

Muslimin yang dirahmati Allah,

Kelebihan ilmu dan membaca dapat dilihat apabila kedudukan istimewa
telah diberikan kepada sahabat yang bernama Zaid bin Thabit RA. Beliau
telah dilantik secara khusus sebagai penulis wahyu dan ditugaskan untuk
mempelajari bahasa kaum Yahudi. Sejarah mencatatkan bahawa Rasulullah
saw telah meletakkan syarat pembebasan kepada tawanan Badar sekiranya

mereka mengajar membaca kepada 10 orang muslimin.

Sejarah silam umat Islam menunjukkan bahawa lahirnya tokoh-tokoh ilmuan
hebat dan ratusan ribu buku-buku yang menjadi rujukan dunia, kerana
mereka mementingkan budaya membaca. Para ilmuan juga sanggup
menghabiskan wang yang banyak bagi memiliki buku-buku yang berfaedah.
Justeru, khazanah ilmu yang melimpah ruah terus tersimpan rapi dalam
kutubkhanah.



Hari ini, dengan penerbitan buku yang banyak di pasaran sepatutnya
dimanfaatkan dengan dibaca dan dikaji oleh umat Islam. la menjadi
penyumbang kepada penguasaan ilmu pengetahuan dan Kketinggian

pemikiran sepertimana kegemilangan umat Islam terdahulu.

Sidang Jumaat yang berbahagia,

Menerusi pembacaan buku dan menuntut ilmu yang menjadi sumber utama
dalam penyebaran pengetahuan, ia menjadi jariah yang berterusan dan ilmu
bermanfaat selepas kematian seseorang. Perkara itu disebutkan oleh

Baginda saw dalam hadithnya yang bermaksud :

Apabila seseorang meninggal dunia, terputuslah amalannya kecuali
daripada tiga perkara: sedekah jariah, ilmu yang bermanfaat, dan anak

soleh yang mendoakannya
(Hadis Riwayat Muslim)
Hamba-hamba Allah yang beriman sekalian ,

Pilihnlah buku-buku yang memberi manfaat kepada anda, sama ada ia
daripada bidang agama mahupun bidang-bidang lain. Sayugianya,
seseorang itu perlulah berguru untuk memahami kandungan buku dan
menguasai bidang ilmu tersebut. Perlu diingat, pengetahuan atau ilmu bagi
mengenal dan mendekatkan diri seseorang kepada Allah SWT adalah yang
paling utama dan dituntut. Sabda Nabi SAW:

Maksudnya : ‘Barangsiapa yang Allah menghendaki kebaikan untuknya,

Dia akan memberinya kefahaman tentang agama.’

(Hadis Riwayat al Bukhari)



Sidang Jamaah sekalian,

Khatib menyeru kepada semua hadirin, yang muda dan dewasa, untuk
menimba ilmu pengetahuan melalui pembacaan yang banyak,
memahaminya menerusi guru yang pakar dan memilih buku bacaan yang
berfaedah. Manfaatkanlah teknologi digital yang sedang berkembang pada
hari ini untuk mencari maklumat dan meningkatkan ilmu serta daya
pemikiran. Namun, maklumat-maklumat ini perlulah dipastikan

kesahihannya oleh pakar-pakar dalam bidang berkaitan.

Semoga umat Islam dapat menguasai ilmu agama dan ilmu semasa secara
seimbang kerana keduanya mempunyai peranan penting dalam membentuk

individu yang berkualiti dan masyarakat yang beradab serta bertatasusila.

Maksudnya : Dan tidaklah patut bagi orang yang beriman keluar semuanya
(pergi berperang); maka, hendaklah keluar sebahagian sahaja dari setiap
puak di antara mereka, untuk mendalami ilmu agama, dan untuk mengajar
kaumnya apabila mereka kembali kepadanya;, mudah-mudahan mereka

dapat berjaga-jaga.

(Surah al Taubah: 122)

Khatib menyeru kepada sidang jumaat sekalian, marilah sama-sama kita

imarahkan masjid ini dengan menunaikan solat berjemaah. Sesungguhnya

solat berjemaah mempunyai banyak fadhilat dan hikmahnya.

Justeru, janganlah tuan-tuan menangguh-nangguhkan untuk datang ke
masjid. Bawalah anak-anak kita, ajaklah jiran tetangga dan ahli qaryah kita
untuk sama-sama mengimarahkan masjid ini. Mudah-mudahan usaha kita
ini mendapat rahmat, keampunan dan keredhaan daripada Allah di dunia

dan akhirat.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,

Teguhkanlah Iman kami dalam menempuh segala mehnah dan ujianMu,
Kekalkanlah keamanan, keselamatan dan kesejahteraan kepada negara
kami Malaysia dan negeri kami Terengganu Darul Iman, Jadikan negeri kami
ini negeri yang aman. Jauhi negeri kami daripada sebarang musibah,

perpecahan dan huru hara.

Ya Allah,

Cemerlangkanlah pendidikan anak-anak kami, Tambahkanlah ilmu yang
bermanfaat kepada mereka, suburkanlah jiwa mereka dengan akhlak yang
mulia dan terpuji, Jadikanlah anak-anak kami pemimpin dalam kalangan

orang yang bertakwa.

Ya Allah,

Anugerahilah keberkatan kepada para pembayar zakat dan pewakaf
MAIDAM. Semoga Allah SWT mengurniakan ganjaran ke atas apa yang
diberikan dan memberi keberkatan ke atas harta yang berbaki.



Ya Allah,

Anugerahkan pertolongan dan bantuanMu untuk saudara kami di palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi baitul maqdis dan seluruh

saudara kami disana.

Amiin amiiin Ya Rabbal alamin.

